
Аннотация: Мазкур мақолада XVIII аср француз материалистларининг онг концепци-
ялари кўриб чиқилган. Француз материалистлар, жумладан, Жюльен Офре де Ламетри ва 
Дени Дидро таълимотларида кўришимиз мумкинки, онг рационал табиатга эга. Бу эса шу 
давр фалсафасининг материалистик тенденциялари намоён қилади.

Калит сўзлар: онг, тафаккур, материализм, рационализм, инсон, жамият.

Француз материалистларининг бир қатори онг масаласи билан шуғулланиб, унинг ра-
ционал концепциясини яратишди. Хусусан, бундай қарашларни биз Жюльен Ламетри ва 
Дени Дидро таълимотларида кўришимиз мумкин.

Ламетрининг файласуф сифатида муҳим хизматларидан бири деб, унинг жон (психик 
жараёнлар) ҳақида яратган таълимотини кўрсатиш мақсадга мувофиқ. Ламетрининг жон 
хақидаги қарашлари уни номоддий, руҳий субстанциянинг намоён бўлиши деб талқин 
қилаётган Декарт таълимотига қарши қаратилган эди. Локк изидан Ламетри ҳам жон тана-
дан алоҳида мавжуд деган тасаввурлардан воз кечиб, уни психик жараёнларнинг мажмуаси 
деб ҳисоблайди. У, шунингдек, ҳис этиш ва фикрлаш қобилиятларини илоҳий “инъом” 
деган фикрларни илмий далиллар асосида танқид қилади. Ламетрининг кўплаб тиббий 
тажрибаларини умумлаштириши уни психик жараёнлар “миянинг маҳсули” ва унинг фа-
олияти билан боғлиқ деган хулосага келади.

Ламетри “ҳис этиш қобилияти” бутун материяга хос деб бироз гилозоизмга ён босган 
бўлсада, лекин бу қобилият юксак ривожланган организмларга, хусусан ҳайвонларга хос 
деб ҳисоблайди.

Тажриба ҳайвонлар ва одамларда ҳиссий қобилиятнинг бирдай мавжудлигини 
тасдиқлайди, деб хисоблайди Ламетри. Инсондаги сингари ҳайвонларда ҳам психик 
ҳодисаларнинг моддий асоси (субстрати) бўлиб мия хизмат қилади, фарқи шундаки, 
ҳайвонлар мияси кам ривожланган. Ламетри инсон онги билан ҳайвонлар психикаси 
ўртасидаги фарқни аниқ кўрсатмаган бўлсада, лекин инсон психикасининг ҳайвонлар пси-
хикасидан устунлигини таъкидлайди.

Ламетри ўзининг «Инсон - машина» деган тезисини изоҳлаб, инсоннинг механик 
қурилмадан фарқ қилишини кўрсатади. Кўп ҳолларда Ламетри инсон танасини соат ме-
ханизми билан таққослайди. Инсоннинг механик қурилмалардан фарқи тўғрисидаги 
фикрини давом эттирсак, аввало инсон шундай «махсус» машинани, у сезиш, фикрлаш 
қобилиятларига эга у яхшини ёмондан ажрата олади.

Психофизик муаммоларни илмий ёритиш билан бирга Ламетри диққат марказида тур-
ган долзарб масалалардан бири жонли мавжудотларнинг пайдо бўлиши масаласи. Ушбу 
масала бўйича унинг кўйидаги таҳминлари мавжуд.

1. Бир замонларда бутун ер юзини қоплаган сувга осмондан барча жонли мавжудотлар-
нинг уруғлари, «тухумлари» тушган булиб, океан сувининг қуриши билан бу уруғлардан 
офтоб иссиги таъсирида турли организмлар униб чиққан. Ушбу таҳмин билан бир қаторда, 
Ламетри яна бошқа гипотезани илгари суради. 

2. Унга кўра гўё дастлаб содда организмлар пайдо бўлган кейин улардан мураккаблари 
вужудга келган. Ламетри ўсимликлар дунёси ва инсонни органик олам тараққиётининг 

қуйи ва юқори босқичлари деб тасаввур этади, қолганларини эса оралиқ ҳалқалар деб 
ҳисоблайди. Ламетрида пайдо бўла бошлаган табиатга эволюцион қараш турларни кел-
тириб чиқазувчи омил сифатида «чатишиш» ҳақидаги ҳам фикр ва гипотезаларни ўз 
ичига олади. Унинг таҳминига кўра инсон биологик тур сифатида турли ҳайвонларнинг 
қўшилиши оқибатида пайдо бўлган.

Яна бир машҳур француз файласуфи Дидро таълимотида оламни билиш муаммоси 
ҳам марказий ўринни эгаллайди. Дидро оламдаги предмет ва ҳодисаларни инсонлар била 
боришига шубҳа қилмади. У идеалистик таълимотлардаги агностицизм ва скептицизмни 
қонун-қоидаларини ҳам қабул қилмади. Файласуф таъкидлашича, барча инсонлар дунёвий 
илмлардан баҳраманд бўлиши лозим. Бу соҳадаги барча ҳаракат бирлаштирилса, у ҳолда 
табиатдаги мураккаб жараёнларни билиш тезлашган бўлар эди, дейди. Унинг фикрича, 
инсоният билмаслиги туфайли кўпгина қийинчиликларга дучор бўлиб келмоқда. Таби-
атни олий мавжудоти инсон бўлиб, ундаги сезгилар билиш учун қуролдир. Бу ўринда 
Дидро инглиз мутафаккир Берклининг идеалистик таълимотига қарши чиқиб, унинг сез-
гилар фаолиятини нотўғри баҳолаганлигини таъкидлайди ва мазкур соҳада фикр юритувчи 
идеалистлар тизимини эътироф этмайди. Жумладан, у шундай фикр билдиради, “фақат 
ўзларининг мавжудлигини маълум деб билиб, булардан бошқа ҳеч нарсанинг мавжудлиги-
ни эътироф қилмайдиган файласуфларни идеалистлар, деб атайдилар. Менинг фикримча, 
бундай ажойиб ва ғаройиб тизимни, гарчи энг беъмани тизим бўлса ҳам, уни рад қилиш 
ҳаммадан кўра қийинрокдирки, бу ҳол инсон ақли учун, фалсафа учун исноддир» [1, 304].

Бундай қарашлар бошқа француз материалист файласуфлари таълимотига ҳам тегишли-
дир. Улар қатъий нуқтаи назарда туриб билиш муаммосини ҳимоя қилиб чиқдилар. Сен-
суалистик материализм нуқтаи назаридан туриб идеализмни танқид қилдилар. Билишнинг 
манбаи сезгилардир. Сезишнинг манбаи эса объектив реаллик ва борлиқдир. Ғояларнинг 
барчаси сезгиларнинг натижасидир. Сезгилар орқали моддий оламнинг таъсирини сезиб 
турамиз, ана шу жараён туфайли предмет ва ҳодисалар миямизда ўз аксини топади” [2, 
47]. Натижада, билиш жараёни юзага келади. Билиш – бу предметларнинг қиёфасини 
аниқлашдир. Дидро фикрича, жон бу – сезгилар йиғиндисидир. Сезги тана ва фаолиятни 
бошқаради.

Объектив оламни билиш, инсонни ақл-фаросатига ҳам боғликдир. Ақл-фаросат ҳам сез-
гига боғлик бўлиб, у ташқи олам таъсирида мияда тафаккур, хотирлаш, мулоҳаза юритиш-
ларини келтириб чиқаради. Сезгилар тафаккур манбаи. Сезги билишнинг қуйи босқичи 
бўлса, тафаккур олий босқичидир. Маълумки, инсон фаолиятида ҳақиқат муаммоси ҳам 
долзарбдир. “Дидро ўз таълимотида ҳақиқатга эришишнинг бирдан-бир йўли билиш на-
зарияси деб таъкидлаган. Унинг фикрича, ҳақиқат фикр ва ғояларнинг билиш объектла-
рига мос келадиган боғланишларидир. Ҳақиқатни билиш бу табиатни билиш демакдир” 
[3, 139]. Дидро ҳақиқатга эришишда кузатиш жараёнини эътиборга олади. “Билиш учун 
бизнинг ихтиёримизда учта асосий усул бор: табиатни кузатиш, фикр юритиш ва тажриба 
қилиш. Кузатишда фактлар тўпланади, фикр юритишда улар тартибга солинади, тажриба-
да тартибга солинган фактлар натижаси текшириб кўрилади”. Демак, ҳақиқатга эришиш-
нинг асосий йўли тажрибадир. 

Дидронинг қарашлари XVI-XVIII асрдаги социологлар фикрини янада мукаммаллаш-
тирди ва конкретлаштирди. Жамият тараққиётини тушунишда унинг инсон ҳақидаги 
қарашлари айниқса муҳимдир. Инсон ақл-фаросати, шахсларнинг фикри жамият тузили-
шига таъсир этади. Халқ ва жамият ахлоқи инсон ахлоқига боғлиқ. Шу сабабли, жамият 
тарихи халқлар тарихи эмас, балки буюк шахслар тарихидир, деган фикрларни ўртага 
ташладики, бу фикрлар жамият тараққиётини тушунишда ўзига хос манбадир.

Тарихни илмий ва фалсафий тушунишда ҳам замондошлари ўртасида Дидро бирин-
чилардан бўлди. Жамият тараққиётида моддий ноз-неъматлар ишлаб чиқиш етакчи омил 
эканлигини таъкидлади. Моддий ишлаб чиқариш инсонларни онги ва турмуш тарзини 
белгилайди. Бу фикрлар, Дидронинг «Жиян Рамо» асарида ўз аксини топган. Табиат ва 
жамиятда инсон марказий ўрин эгаллайди. Бу иккала тизимга инсон таъсир этади ва уни 
ўзгартиради. Табиат ва жамиятда яшовчи инсонларни фаолиятини бўғиб кўймасликка, де-
мократик, тенглик жамиятини қуришга чақиради. Халқни чексиз солиқлар солиб қийнашга 
йул кўймаслик, барча кишилар қонун олдида баробар бўлишини истайди. Хусусий мулк 
моҳиятини чуқур таҳлил қилади ва уни қонунлар билан боғлайди.

Дидро таълимотида, марксистлар таъкидлаган мавҳум инсон йўқ. Балки, конкрет инсон 
бор. Шунинг учун ҳам у маърифатли жамиятни бошқарувчиси инсондир дейди. Бу эса 
Дидроннинг инсонларга бўлган ҳурматининг нишонасидир. 

Шундай қилиб, биз француз материалистларининг онг концепциясида рационал 
жиҳатларни таҳлил қилиб чиқдик.

